
1․ Ընթացիկ իրավիճակը և իրավական ակտի ընդունման անհրաժեշտությունը․ 
ՀՀ կառավարության որոշման նախագծով նախատեսվում է թույլատրել ՀՀ առողջապահության նախարարությանը՝ ՀՀ Սյունիքի մարզի «Սիսիանի բժշկական կենտրոն» ՓԲԸ վերակառուցման աշխատանքների ծավալն ավելացնել՝ գերազանցելով ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 56-րդ կետի 2-րդ ենթակետով սահմանված թույլատրելի 10 տոկոսը:
 	«Սիսիանի բժշկական կենտրոն» ՓԲԸ վերակառուցումը մեկնարկել է 2021 թվականին: Բժշկական կենտրոնի մասնաշենքերի վերակառուցման նպատակով մշակված նախագծանախահաշվային փաստաթղթերի հիման վրա նախատեսվում էր հիվանդանոցային մասնաշենքի ուժեղացում, իսկ որոշ շինությունների ապամոնտաժում և փոխարինում նոր կառուցվողներով։
 	Հիվանդանոցային մասնաշենքի հիմքերի ուժեղացման նպատակով կատարվող աշխատանքների ժամանակ տեղի է ունեցել նշված մասնաշենքի փլուզում։ Ուսումնասիրությունների արդյունքում պարզվել է (առկա է կրկնակի տեխնիկական վիճակի եզրակացություն), որ փլուզումը առաջացել է շինության կոնստրուկտիվ տարրերի վատ տեխնիկական վիճակի պատճառով, որոնք նախնական ուսումնասիրությունների արդյունքում հնարավոր չէր ուսումնասիրել՝ մասնավորապես շենքի հիմնային հատվածները, որոնք գտնվել են հողային շերտի տակ, և դիտարկման տեսակետից առկա են եղել անհաղթահարելի խոչընդոտներ։ Քարե կրող պատերի հիմնային հատվածները գտնվել են հողային շերտի մեջ, գտնվել են խիստ վատ տեխնիկական վիճակում, կապակցանյութը քայքայված է եղել, ինչն էլ ուժեղացման աշխատանքների ժամանակ՝ ըստ ուսումնասիրության արդյունքների, եղել է փլուզման պատճառ։
Այդ մասնաշենքի տեղում նոր մասնաշենքի կառուցման նպատակով նախագծանախահաշվային փաստաթղթերը մշակող կազմակերպության կողմից ՀՀ քաղաքաշինության կոմիտեի հանձնարարությամբ մշակվել է նոր նախագիծ։ Նոր նախագծանախահաշվային փաստաթղթերի մշակման ընթացքում հիվանդանոցային մասնաշենքի հատվածում ոչ մի աշխատանք չի իրականացվել։ Համապատասխանաբար շեղումներ են տեղի ունեցել պայմանագրային ժամկետների գրաֆիկում։
«Սիսիանի բժշկական կենտրոն» ՓԲԸ վերակառուցման աշխատանքների կատարման նպատակով կնքված պայմանագրի արժեքը 1,226,998․2 հազար ՀՀ դրամ է, որից 558,003․62 հազար դրամը նախատեսված էր վերոնշյալ մասնաշենքի վերակառուցման համար։ Այդ մասնաշենքի կառուցման նախահաշվային արժեքը կազմում է 1,526,696․35 հազար դրամ։ Կապալառու կազմակերպության հետ կնքված պայմանագրի շրջանակներում գործող գներով վերահաշվարկի արդյունքում նոր կառուցվող մասնաշենքի արժեքը կազմում է 1,143,378․56 հազար դրամ, որը պակաս է նախահաշվային արժեքից 383,317․8 հազար դրամով։ Հաշվարկի համաձայն վերակառուցման աշխատանքների ընդհանուր արժեքը կկազմի 1,812,373․15  հազար դրամ, ինչը գերազանցում է կնքված պայմանագրի արժեքից 585,374․95 հազար դրամով շուրջ 50%։ 
ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 56-րդ կետի 2-րդ ենթակետով արգելվում է (արհեստական է համարվում) գնման պայմանագրով նախատեսված աշխատանքների կամ ծառայությունների ծավալների ավելացումը, որը գերազանցում է պայմանագրի ընդհանուր գնի 10 տոկոսը, իսկ «Սիսիանի բժշկական կենտրոն» ՓԲԸ վերակառուցման աշխատանքների նոր գինը շուրջ 50%-ով գերազանցում է կապալային աշխատանքների ձեռքբերման նպատակով կնքված պայամնագրի արժեքը։
Հաշվի առնելով, որ ստեղծված իրավիճակը վրա է հասել Պայմանագրի կողմերից անկախ գործոնների ազդեցությամբ, ուստի տվյալ դեպքում կիրառելի է ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 57-րդ կետը, միաժամանակ նույն կարգի 3-րդ կետի կիրառմամբ անհրաժեշտություն է առաջացել շինարարական աշխատանքների ծավալի ավելացման նպատակով մշակել ՀՀ կառավարության որոշման նախագիծ: 

«Սիսիանի բժշկական կենտրոն» ՓԲԸ վերակառուցման նախնական և փոփոխված արժեքների համեմատական աղյուսակ

	Պայմանագրային արժեք
/հազար դրամ/
	Նվազող ծավալների արժեք
/հազար դրամ/
	Նոր կառուցվող մասնաշենքի նախահաշվային արժեք 
/հազար դրամ/
	Նոր կառուցվող մասնաշենքի նախատեսվող պայմանագրային արժեք /հազար դրամ/
	Նոր պայմանագրային արժեք
/հազար դրամ/
	Պայմանագրային արժեքների տարբերություն
/հազար դրամ/

	1,226,998․2
	558,003․62
	1,526,696․35
	1,143,378․56
	1,812,373.15
	585,374․95



Հաշվի առնելով այն հանգամանքը, որ նշված շինարարական աշխատանքների համար 2021 և 2022թթ․ ՀՀ կառավարութան համապատասխան որոշումներով արդեն իսկ հատկացվել են ֆինանսական միջոցներ, ինչպես նաև այն կարևոր հանգամանքը, որ, աշխատանքներն ընթանում են Սիսիանի բժշկական կենտրոնի տեղաբաշխման տարածքում հին շենքերի փոխարեն, իսկ կենտրոնի կողմից բժշկական օգնության և սպասարկման ծառայությունները կազմակերպված են միմյանցից զգալի հեռավորության վրա գտնվող և անբարենպաստ պայմաններով շենքերում՝ խիստ հրատապ է նշված խնդրի լուծումն ու շինարարական աշխատանքների շարունակականության ապահովումը:

2․ Առաջարկվող կարգավորումների բնույթը        
Հաշվի առնելով վերոգրյալը՝ Նախագծով առաջարկվում է թույլատրել աշխատանքների պատվիրատուին (ՀՀ առողջապահության նախարարությանը) «Սիսիանի բժշկական կենտրոն» ՓԲԸ վերակառուցման աշխատանքների ծավալն ավելացնել՝ գերազանցելով թույլատրելի 10 տոկոսը և առավելագույն ավելացման տոկոս սահմանել 50-ը, ինչպես նաև պայմանագրերի իրականացման ժամկետները երկարացնել մինչև 2025թ․ հուլիսի 1-ը (նոր աշխատանքային գրաֆիկը կցվում է)։
Որոշման նախագծի ընդունմամբ կապահովվի ՀՀ Սյունիքի մարզի «Սիսիանի բժշկական կենտրոն» ՓԲԸ փլուզված մասնաշենքի փոխարեն նոր մասնաշենքի կառուցման աշխատանքների ներառումն արդեն կնքված կապալային աշխատանքների գնման պայմանագրում:
          
3․  Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է Հայաստանի Հանրապետության առողջապահության նախարարության համապատասխան մասնագետների կողմից:
 
4․ Ակնկալվող արդյունքը
Ներկայացված որոշման Նախագծի ընդունման արդյունքում կապահովվի  «Սիսիանի բժշկական կենտրոն» ՓԲԸ վերակառուցման շինարարական աշխատանքների շարունակականությունը և Սիսիան քաղաքի ազգաբնակչությանը որակյալ և մատչելի բժշկական օգնության և սպասարկման ծառայությունների մատուցումը։
5. Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ 
Նախագիծը 2022 թվականի պետական բյուջեում լրացուցիչ ֆինանսական միջոցների անհրաժեշտություն չի առաջացնում։ 
Անհրաժեշտ ֆինանսական միջոցների հատկացման հայտը կներկայացվի 2023թ․ բյուջեի կազմման ընթացքում։

6․ «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» 
Ներկայացված որոշման նախագիծը համահունչ է «Հայաստանի վերափոխման ռազմավարություն 2050» փաստաթղթի «Գործողություններ» բաժնում ներկայացված առաջիկա 10 տարում իրականացվելիք կարևորագույն համազգային 16 մեգանպատակներից 04-րդ նպատակի հետ․ «Առողջ և ապահով քաղաքացի, ժողովուրդ»․ 
 Նախագիծը համահունչ է նաև ներկայում ՀՀ կառավարության կողմից վարվող ՀՀ տարածքների համաչափ զարգացման քաղաքականության հետ, ինչպես նաև անմիջապես բխում է ՀՀ կառավարության 2021-2026թթ․ ծրագրից, քանի որ ապահովում է ՀՀ Սյունիքի մարզի «Սիսիանի ԲԿ» ՓԲԸ արդեն մեկնարկած վերակառուցման  աշխատանքների անխափան ընթացքը։ (Առողջապահության բնագավառ, կետ 28․3)։






